
З задавальненнем аддаём у рукі беларускіх
чытачоў, шанавальнікаў роднай гісторыі,
асабліва моладзі, Атлас гісторыі Беларусі.
Ён выходзіць адначасова з першым томам
дзяржаўнага "Вялікага гістарычнага
атласа Беларусі", які ў свой час быў
ініцыяваны ўзросшай зацікаўленасцю
гістарычнага асяроддзя  Беларусі да прац  у
галіне картаграфіі, абуджанай
шматгадовымі і часам прыпозненымі
працамі над гэтым выданнем. Спадзяёмся,
што Атлас стане не толькі важным
элементам шырокай навуковай дыскусіі ў
Беларусі, вакол гісторыі народу і беларускай
дзяржаўнасці,  але і незалежным беларускім
голасам у міжнародных даследаваннях
гісторыі Цэнтральнай і Усходняй  Еўропы.

Атлас з'яўляецца сведчаннем незалежнай
навуковай думкі, асабліва маладой
незалежнай беларускай гістарыяграфіі і
картаграфіі, што насуперак цэнзуры ў
акадэмічным навуковым асяроддзі, а
таксама дзяржаўнай манаполіі на
картаграфічныя выданні, можа трапіць да
чытачоў. Гэта сведчанне супрацоўніцтва і
абмену навуковымі думкамі паміж
гісторыкамі як з краіны, так і з-за мяжы, у
асноўным з гістарычных беларускіх
асяродкаў у Польшчы і  Літве.

Атлас не прэтэндуе на вычарпальнае
асвятленне ўсіх гістарычных з'яў і падзеяў
на тэрыторыі Беларусі. У першую чаргу
абмежаванні звязаны з тым, што
некаторыя тэмы і гістарычныя перыяды
недастаткова даследаваныя або
знаходзяцца на пачатковай стадыі

даследавання, а таксама з тым, што
публікацыя з'явілася дзякуючы энтузіязму
групы людзей, гісторыкаў і картографаў,
без уласнага бюджэту і ўстановы, якая б
каардынавала праект.

Паколькі праца над гэтым выданнем
працягвалася трынаццаць гадоў, магчыма,
што па некаторых тэмах гістарычныя
даследаванні ў Беларусі прасунуліся
наперад, і шмат картаў патрабуе
дапаўнення і актуалізацыі. Клапоцячыся
пра лёс праекта, вынік шматгадовай працы
калектыву, разумеючы яго недасканаласць,
мы вырашылі аддаць гэтую працу ў друк,
каб атрымаць крытыку чытачоў і
ўключыцца ў навуковы зварот нароўні з
дзяржаўным "Вялікім гістарычным
атласам Беларусі", які розніцца ў
асвятленні шмат якіх тэм. Выданне тым
больш важнае, што гэта першы
прафесійны гістарычны Атлас, які
тычыцца гісторыі постсавецкай краіны,
падрыхтаваны гісторыкамі гэтай краіны.
Украінцы і армяне атрымалі свае атласы,
аднак яны былі падрыхтаваныя на
эміграцыі яшчэ ў 70-х гадах ХХ стагоддзя.
Аднак ні літоўцы, ні расіяне да гэтага часу
не зрабілі падобнага выдання. Наша
выданне з'яўляецца знакам часу, патрэбы
рэінтэрпрэтацыі, ацэнкі і адкрыцця сваёй
нацыянальнай гісторыі беларусамі, але,
спадзяемся,  яно не пазбаўленае і універсаль-
най навуковай якасці.

Праца над Атласам пачалася ў 1995
годзе, калі сабралася першая рэдакцыйная
група, не маючы дакладнага разумення, чым

Ад выдаўцоў

4



будзе займацца і якая адказнасць ляжа на
ўдзельнікаў гэтага праекта. Нягледзячы на
тое, што Атлас створаны без дапамогі
якой-небудзь установы і асобнага бюджэту
праекта, ён цалкам прэтэндуе на
прафесійную навуковую працу, хоць ставіць
перад сабой задачу папулярызацыі і
даступнасці для звычайнага чытача.
Стымулам для работы над Атласам быў
недахоп падобнага картаграфічнага
сінтэзу гісторыі Беларусі. Планы Л.Казлова
па выданні шматтомнага атласа здаваліся
нерэальнымі, а школьныя атласы былі
вельмі агульнымі і часта пазбаўленымі
навуковай якасці. Сур'ёзнай навуковай
падзеяй было выданне ў 2002 г. вялікага
"Нацыянальнага атласа Беларусі", які
ўтрымлівае сціплую гістарычную частку, а
таксама выданне "Беларускай энцыкла-
педыяй" асобнага "Атласу гісторыі
Беларусі" як дадатку да шматтомнай
"Энцыклапедыі гісторыі Беларусі". З аднаго
боку, ён ахапіў шматлікія тэмы, але меў
недахопы, асабліва ў раздзелах гісторыі
грамадства. Праца над Атласам натхніла
шматлікіх гісторыкаў на стварэнне
грунтоўнага выдання, фінансаванага
Акадэміяй навук Беларусі. Шмат хто
сумняваўся ў магчымасці выдання без
дзяржаўнай падтрымкі. Нягледзячы на
перыяд застою ў працы і сумневы часткі
калектыву, увядзенне цэнзуры і звальненне
некаторых гісторыкаў з Акадэміі Навук за
іншадумства, а таксама абмежаванне
дзейнасцi напачатку 2000 года прыватных
картаграфічных выдавецтваў у краіне і
ўсталяванне дзяржаўнай манаполіі, праца
над гэтым выданнем закончана.   

Душой гэтага праекта і асобай, якая
надала гэтаму выданню навуковы і
метадычны ўзровень, быў М.Ф.Спірыдонаў,
які пагадзіўся на навуковае кіраўніцтва пры
працы над Атласам. Нягледзячы на тое,
што яго шматгадовая навуковая праца над
картай Вялікага Княства Літоўскага ў XVI
ст. не магла стаць часткай гэтага выдання
з прычыны яе спецыфічнага манагра-
фічнага характару, яна дазволіла

выпрацаваць методыку і сістэматызаваць
тэрміналогію, графічныя абазначэнні,
стандартызаваць узровень падрыхтоўкі
навуковага матэрыялу для картагра-
фічных працаў. Яго праца стала асновай для
падрыхтоўкі "Вялікага атласа гісторыі
Беларусі". Спірыдонаў даў кірунак гэтай
працы і стварыў атмасферу навуковай
дыскусіі пры рабоце над картамі Атласа.
Нягледзячы на тое, што з 2002 года па
стану здароўя магчымасці М.Ф.Спірыдонава
каардынаваць работу над выданнем былі
абмежаваныя, выдаўцы шчыра ўдзячныя за
гэтае выданне менавіта яму як
заснавальніку сучасных гістарычных
картаграфічных даследаванняў у Беларусі. 

Таксама шчыра дзякуем Навуковай Радзе:
Віктару Астрогу, Яўгену Мірановічу, Валеру
Пазднякову і Генадзю Сагановічу. Дзякуем
калектыву аўтараў - каля 40 гісторыкаў і
картографаў, іх прозвішчы будуць надрука-
ваны на рэдакцыйнай старонцы.

Асабліва хочам падзякаваць
В.Мікалаевічу, чые цярплівасць, працаві-
тасць, высокі прафесіяналізм картографа і
досвед выдаўца дазволілі закончыць працу
над першым томам Атласа.

Атлас выйшаў з друку дзякуючы фінанса-
вай падтрымцы праграмы Польскай
дапамогі Міністэрства замежных спраў
Рэспублікі Польшча. Ён выдадзены і
надрукаваны ў Польшчы ў сувязі з тым, што
картаграфічныя выданні ў Беларусі
падлягаюць ліцэнзаванню і манапаліза-
ваныя дзяржавай. Адзіны спосаб пабачыць
яго ў друкаваным выглядзе - выданне ў
Варшаве. Але гэта ад пачатку і да канца -
вынік працы беларускіх навукоўцаў. І як такі
ён трапіць у зварот сусветнай навуковай
дыскусіі. Спадзяёмся, што наступнае
выданне з праўкамі і дапаўненнямі выйдзе ў
Мінску.

Рэдакцыя "Беларускага Гістарычнага
Агляду" і Таварыства "Усходнееўрапейскі
дэмакратычны цэнтр" - ЕЕDC 

Мінск - Варшава, снежань 2008 г.

